
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે
:કુરબાનીની કથાઓ
 ૧૬



ગોત્ર કયું ? બ્રહ્મવિદ્યા તો બ્રાહ્મણને જ ભણાવાય. બોલ, માડી ! 
આપણું ગોત્ર કયું ?'

એ સાંભળીને માતાનું મોં શરમથી નીચે ઢળ્યું, કોમળ 
કંઠે એ દુઃખી નારી બોલી : 'બેટા ! મારા પ્રાણ ! આ તારી 
મા એક વખત જુવાન હતી, ગરીબીની પીડામાં પડી હતી. 
તારો કોઈ બાપ હતો જ નહિ. દેવતાઓની મેં બહુ પ્રાર્થના
કરી. દેવતાઓએ દયા કરીને તને મારે પેટે જન્મ આપ્યો. 
તારે ગોત્ર કયાંથી હોય, વહાલા ! તારે બાપ જ નહોતો.”


*
તપોવનની અંદર બીજા દિવસનું સુંદર સવાર પડયું છે. એ 
વૃધ્ધ વડલાને છાંયડે વૃદ્ધ ઋષિજી બેઠા છે. એમને વીંટળાઈને 
પીળાં વસ્ત્રોવાળા બટુકે બેસી ગયા છે. તાજું સ્નાન કરેલું 
તેનાં જળબિન્દુઓ એ બટુકોની જટામાંથી ઝરી રહેલ છે. 
તપોવનના પુણ્યની નિર્મળ કીર્તિ એ કુમારોના મોં ઉપરથી 
કિરણો કાઢી રહી છે. વડલા ઉપર પંખીઓ ગાય છે, ચેાપાસનાં 
ફૂલો ઉપર ભમરાઓ ગાય છે, સરસ્વતીનો પ્રવાહ ગાય 
છે, ને આશ્રમના કુમારો બધા એક સાથે શાંત સામવેદની 
ગાથાઓ ગાય છે. એ ચતુરંગી ગાન કેવું ? એકલી બેઠી બેઠી 
કુદરત ચોતારું કોઈ વાજીંત્ર બજાવી રહી હોય તેવું.

તપોવનના અનેક બટુકો જ્યારે કુદરતના વાજીંત્રની સાથે 
સૂર મેળવી સંગીત કરી રહ્યા છે, ત્યારે સરસ્વતીને તીરે 
ચાલ્યો આવતો પેલો સત્યકામ શાં શાં રૂદન કરી રહ્યો છે ?
એના મનમાં થાય છે કે 'રે, હું ગોત્રહીન ! મારે કોઈ બાપ 
નહિ : જગતમાં હું કેવળ એક આકાશમાંથી ખરી પડેલો

